Održana javna tribina o procesu ustavnih promjena u BiH

17. decembar, 2011, hotel Konak, Velika Kladuša 

Kratki izvještaj sa održane javne tribine

U organizaciji Foruma građana Tuzle u Velikoj Kladuši je održana treća javna tribina o procesu ustavnih promjena u Bosni i Hercegovini. Razgovarano je o implementaciji odluke Europskog suda za ljudska prava iz Strazbura u predmetu ˝Sejdić-Finci´, odluci Ustavnog suda BiH o ravnopravnosti konstitutivnih naroda na cijeloj teritoriji BiH, kao i o prijedlozima civilnog društva i političkih stranaka vezanih za ispunjenje ove obaveze, što je jedan od uslova za dobijanje statusa zemlje-kandidata za članstvo u Europskoj uniji.

Uvodničar na tribini je bio gdin Vehid Šehić, predsjednik Foruma građana Tuzle.

Uvod

Obraćajući se prisutnim učesnicima, Vehid Šehić je objasnio ukratko svrhu održavanja javne tribine. Amandmani na Ustav BiH koje je izradila ekspertna grupa FGT-a su podijeljeni učesnicima javne tribine koji su takođe dobili i prijedloge rješenja koja su izradili Pravni institut i ACIPS.

Vehid Šehić je zatim ukratko obrazložio amandmane koji su vezani za implementaciju presude Sejdić-Finci protiv BiH. Naveo je stavove koje je u amanmdanima izrazila ekspertna grupa FGT-a vezano za Predsjedništvo, Dom naroda, Preambulu. Takođe je naglasio da recimo trenutno SNSD zastupa princip da Predsjedmištvo ima 3 člana, koji ne moraju biti različitih nacionalnosti, ali ne bi smjela biti dva člana iz istog naroda i da jedan mora biti iz RS-a, ali da to HDZ ne prihvata. Jednostavno još uvijek nema dovoljno političke volje da bi se postigao kompromis. Stav FGT-a je da interesi svih grupa i pojedinaca ustavom moraju biti zaštićeni, bilo da se radi o nacionalnim manjinama ili nacionalno neopredijeljenim građanima BiH. Takođe socijalna prava građana BiH apsolutno moraju biti garantovana, pravo na zdravlje građani moraju da ostvaruju na isti način bilo gdje da žive i svi dijelovi BiH bi trebali da se ravnmjerno razvijaju, inače ćemo imati slučaj da će većina stanovnika migrirati u veće gradove a sela će ostati nenaseljena.
Slijedeće na što je Šehić obratio pažnju je da se lokalne zajednice moraju razvijati uporedo sa razvojem države i na kraju da je presuda u slučaju Sejdić-Finci protiv BiH, svakako sadržana u Protokolu br. 12 Evropske povelje o ljudskim pravima, koja se odnosi na zabranu svih vrsta diskriminacije, a čiji je potpisnik i Bosna i Hercegovina.
Glavne primjedbe, diskusije i zaključci
U nastavku je uslijedila vrlo konstruktivna diskusija koja je u prvom dijelu bila usmjerena na stavove oko statusa Ustava BiH u kontekstu međunarodnog prava. 

Tako npr. advokat Adilagić, je iznijeo činjenicu da je Ustav BiH pravno gledajući Sporazum, oktroisani ustav, kojeg je moguće promijeniti samo ako to uradi međunarodna zajednica, a da je prilikom izricanja presude u Strazburu u slučaju Sejdić-Finci, bilo i izdvojenih mišljenja (dvoje sudija (od njih 17) su glasali za presudu, ali su imali izdvojena mišljenja). Drugi advokat koji je takođe učestvovao u ovoj diskusiji smatra da su ponuđeni amandmani pravi podvig, ali da će biti teško provedivi.
Vehid Šehić je u odgovoru naveo da Ustav BiH više nije sporazum, i nije oktroisani ustav jer je svoju pravovrijednost Ustava BiH dobio prihvatanjem amandmana na ustav koji se odnosi na Distrikt Brčko. Što se tiče izdvojenog mišljenja, radi sesamo  o izdvojenom mišljenju dvoje sudija od njih 17, te da su i oni glasali za presudu.

Nastavak diskusije je išao u pravcu razmatranja poštivanja odluke Ustavnog suda Federacije BiH o jednakosti prava svih boraca Zapadne krajine i njihovih porodica, koja se prema riječima mnogih, ne poštuju. Ovo je poznati problem ove lokalne zajednice koji je kroz okrugle stolove FGT već više puta aktuelizirao i slao apele javnosti ali i Ustavnom sudu da se odluka ispoštuje. Nakon malih učinjenih koraka, veliki je broj diskutanata koji ukazuju na činjenice da se odluka ipak ne poštuje u punom obimu. Zbog toga je preko prisutnog medija upućen još jednom apel organima vlasti da se poduzmu sve odgovorajuće mjere kako bi se u cijelosti ispoštovala odluka Ustavnog suda FBiH.

Jedna od učesnica, nastavnica iz Velike Kladuše je mišljenja da sve što je od nacionalnog (državnog) interesa treba imati i odgovarajuće institucije na državnom nivou. Tako zagovara ministarstvo obrazovanja na državnom nivou a da se kantonalna ministarstva obrazovanja ukinu. 
Učesnici su podržali održavenj ovakvih javnih rasprava naglašavajući da je uticaj nvo-a u Velikoj Kladuši jako mali, da ih skoro i nema, osim nekoliko, te da je potrebno razvijati organizacije civilnog društva preko koji građani mogu da utiču na ketuelne vlasti.

Odziv i struktura učesnika

Javnoj debati se odazvalo oko 20 građana Velike Kladuše, predstavnika nvo-a, lokalnih vlasti, intelektualaca, pravnika, nastavnika, profesora, mladih i nacionalnih manjina.

Javnu debatu su pratili predstavnici lokalnih medija (RTV Velika Kladuša).

Prilog o održanoj tribini je emitovan na vijestima RTV Velika Kladuša istog dana, kao i na web stranici tog medija.

Izvještaj je objavljen i na facebook stranici Foruma građana Tuzle.

